
   Ма çитмест-ши тавçăрулăх

Пурнăçра хăш чух пире?

Ĕçчене çаран та улăх

Тунсăхлаççĕ пурпĕрех.



Кирлĕ пек чунпа туймастпăр

Çутçанталăк илемне.

Куçсăр пек, асăрханмастпăр

Кăткă тусăн çĕклемне.



Ав, пыл хурчĕ шыв ĕçесшĕн

Чăмрĕ мар-и каткана?

Çакăнпа эп ак мĕн тесшĕн:

— Уншăн кирлĕ такана.



Маçтăрласчĕ те хурасчĕ

Меллĕн, çывăхрах çĕре.

Кăшт шывне ярса парасчĕ,

Ĕçĕччĕ ăна пĕрех.



Çук-çке, çук, тавçăраймастпăр

Камсене мĕн кирлине.

Пуçсенче çавăраймастпăр

Кирлĕ пек шухăшсене.



Тусăмсем, мĕнрен килет-ши

Тавçăрулăх çитменни?

Çыннăн ăсĕ мăкалать-ши?..

Тен, ку пирĕн ӳркенни?



Ватăлăх пусса килсен те

Тивĕçе пач манар мар.

Паянхи яш çын вĕрентĕр

Тавçăруллăрах пулма.

  